ДЭЛГЭРЭНГҮЙ ТАНИЛЦУУЛГА
Монгол Улсын Засаг захиргаа, нутаг дэвсгэрийн нэгж, түүний удирдлагын тухай хуульд нэмэлт, өөрчлөлт оруулах тухай хуулийн төсөл
Монгол Улсын хүн амын 50 хувь нь нийслэл Улаанбаатар хотод ажиллаж, амьдарч байна. 2025 оны байдлаар нийслэл хотын 204 хороонд суурин хүн ам 1.673.279 амьдарч байгаа бөгөөд хороодын хүн амын медиан дундаж 7,200 байна. Нийт хороодоос Багахангай дүүргийн хороо хамгийн бага нь 1800 хүн амтай бол, Баянзүрх, Сонгинохайрхан дүүргийн зарим хороод хамгийн их буюу 32,000 хүн амтай байна. Харин багуудын хувьд улсын хэмжээнд 1647 баг байгаагаас сумын төвийн баг дунджаар 2000-3500 хүнтэй бол хөдөөгийн багууд дунджаар 500-800 хүн амтай байна. Багуудын медиан дундаж нь 650-750 хүнтэй байна. 
Сумын төвийн багуудад ИНХ нь сумын дэд бүтэц, нийгмийн асуудал зэрэг олон асуудлаар хэлэлцэн шийдвэр гаргадаг бол хөдөөгийн жижиг багуудад ИНХ нь хөрш зэргэлдээ айл өрхүүд, малчдын хамтын шийдвэр (жишээ нь: бэлчээр ашиглалт, худгийн зохицуулалт гэх мэт) гаргах цорын ганц албан ёсны талбар болдог. Нийслэл хотод иргэдийн өдөр тутмын амьдрал, орчны аюулгүй байдал, тохижилт, төсвийн зарцуулалтыг хэлэлцдэг хамгийн анхан шатны байгууллага бол хорооны ИНХ юм. 
Монгол Улсын Үндсэн хуульд нутгийн өөрөө удирдах ёс, иргэдийн шууд болон төлөөллийн оролцоог зааж өгсөн боловч шинэчлэн найруулсан Монгол Улсын Засаг захиргаа, нутаг дэвсгэрийн нэгж, түүний удирдлагын тухай хууль 2022 оны 01 сарын 01-ний өдрөөс хэрэгжиж эхэлсэнээр Үндсэн хуулиар олгогдсон иргэдийн эрх төрийн анхан шатанд хэрэгжихгүй болсон байна. 
Монгол Улсын Засаг захиргаа, нутаг дэвсгэрийн нэгж, түүний удирдлагын тухай хуулийн 32 дугаар зүйлийн 32.7-д “Сум, дүүргийн иргэдийн Төлөөлөгчдийн Хурлын ээлжит сонгуулийн дараах баг, хорооны иргэдийн Нийтийн Хурлын хуралдааныг сум, дүүргийн Засаг дарга шинээр томилогдсоны дараа зохион байгуулна” гэж заасан байна. Хуулийн 32 дугаар зүйлийн 32.7-д зааснаар нутгийн өөрөө удирдах анхан шатны нэгж болох баг хорооны Иргэдийн Нийтийн Хурал сум, дүүргийн Засаг дарга томилогдсоны дараа хуралдах ёстой боловч 2022 оны 01 сарын 01-нээс хойш иргэдийн Нийтийн Хурал хуралдаагүй, хуралдах эрх зүйн үндэсгүй болсон байна. Үүний улмаас орон нутгийн сонгууль 2024 оны 10 дугаар сард болсон хэдий ч хороодын Засаг дарга нар үүрэг гүйцэтгэгчээг 6 дахь жилдээ ажиллаж байгаа нь Монгол Улсын Үндсэн хууль болон Монгол Улсын Засаг захиргаа нутаг дэвсгэрийн нэгжийн тухай хуулийг зөрчиж байна. 
Иргэдийн Нийтийн Хурлыг зохион байгуулах, худалдуулах үйл ажиллагааг зөвхөн гүйцэтгэх засаглалын албан тушаалтны шийдвэртэй шууд уялдуулсаны улмаас иргэдийн оролцооны эрх хязгаарлагдан, Иргэдийн Нийтийн Хурлын тасралтгүй ажиллагаа алдагдаж нутгийн өөрөө удирдах ёсны бие даасан шинжийг сулруулах үр дагавартай байна. ИНХ-ын хуралдаан хуралдахгүй болсны улмаас анхан шатны нэгжийн засаглал нь иргэдээсээ холдож, зөвхөн гүйцэтгэх удирдлагын шийдвэрээс хамаарах болж, улмаар олон нийтийн бухимдал нэмэгдсээр байна.
ИНХ хуралдахгүй, баг, хорооны Засаг даргын үүрэг гүйцэтгэгч нар хороодын үйл ажиллагааг эрхэлж, иргэдийн Нийтийн Хурал зарлан хуралдуулах субьектгүй, баг, хорооны Засаг даргын үүрэг гүйцэтгэгч нар нь иргэдийн Нийтийн Хурлын үйл ажиллагааг хариуцах болсон нь орон нутгийн анхан шатны байгууллагын засаглалд хямрал үүсгэх суурь болж байна. Тодруулбал, зарим хорооны Засаг дарга нь иргэдийн Нийтийн Хурлыг хуралдуулан, хорооны Засаг даргын тамгатай тогтоол гаргасан тохиолдол байгаа бол зарим баг, хороо нь хуралдах эрх зүйн орчингүйн улмаас хурлаа хийж чадахгүй нөхцөл байдалтай байна. Мөн орон нутгийн өдөр тутмын амьдрал, орчны аюулгүй байдал, тохижилт, төсвийн зарцуулалтын мэдээлэл нь иргэдэд хүртээмжгүй болох, орон нутгийн хөгжлийн сангийн хөрөнгийг зөв захиран зарцуулах боломж хязгаарлагдах зэрэг сөрөг үр дагавруудыг үүсгэх болсон байна. 
2022 оны 01 сарын 01-ний өдрөөс хэрэгжсэн Монгол Улсын Засаг захиргаа, нутаг дэвсгэрийн нэгж, түүний удирдлагын тухай хуулийг батлахдаа нийгмийн бодит эрэлт хэрэгцээг тодорхойлоогүй, хуулийг хэрэгжүүлэх нарийвчилсан журам, аргачлалыг эрх бүхий байгууллагаас батлаагүй тул бодит нөхцөл байдалтай уялдахгүй зохицуулалттай болсон байна. 
Иймд 2021 онд батлагдсан Хууль тогтоомжийн тухай хуулийн дагуу холбогдох судалгааг хийсний дагуу иргэдийн Нийтийн Хурлын үйл ажиллагаа, бүрэн эрх, дотоод бүтэц, удирдлага, зохион байгуулалт, Засаг даргад нэр дэвшүүлэх үйл явцыг нарийвчлан тусгаж,  иргэдийн оролцоог бодитоор хангах үүднээс Монгол Улсын Засаг захиргаа, нутаг дэвсгэрийн нэгж, түүний удирдлагын тухай хуулийн 32 дугаар зүйлийг шинэчлэн найруулж, 56 дугаар зүйлд өөрчлөлт оруулахаар төслийг боловсрууллаа. 
Хуулийн төслийн онцлох зохицуулалтуудыг тоймловол: 
ИНХ-ын үйл ажиллагааг цахимаар болон хосолсон хэлбэрээр зохион байгуулж, тухайн баг, хорооны иргэд хуралдаанд чөлөөтэй оролцох, санал өгөх эрхийг нээлттэй болгох эрх зүйн үндсийг тодорхойллоо. Одоо хүчин төгөлдөр үйлчилж байгаа хууль эрх зүйн хүрээнд баг, хорооны ИНХ-ын хуралдаан нь тухайн баг, хорооны иргэн бүрт нээлттэй бус, хуралдааны ирц хүрсэн шалтгаанаар хаалгаа барьж, иргэнийг нэмж оруулдаггүй, санал өгөх эрхийг хязгаарладаг байдалтай байна. Иймд тухайн баг, хороонд бүртгэлтэй иргэн бүрт хуралдаанд оролцох эрхийг нээлттэй болгох зохицуулалтыг нарийвчлан тусгасан болно. Мөн Монгол Улсын идэвхтэй интернет хэрэглэгчдийн тоо 2026 оны байдлаар ойролцоогоор 2.9 саяд хүрсэн бөгөөд баг, хорооны иргэдийн төрийн удирдлагад оролцох оролцоог интернетийн хэрэглээтэй уялдуулан сайжруулах боломжтой тул цахим болон танхим, хосолсон зохицуулалт байхаар хуулийн төсөлд тусгалаа. 
Сонгуулийн насны иргэд аливаа хязгаарлалтгүйгээр иргэдийн Нийтийн Хурлын хуралдаанд оролцох, хэлэлцэх асуудал санаачлах, санал өгөх, нэр дэвших, дэвшүүлэх болон хурлын шийдвэрийг тайлбарлах зэрэг эрх, үүргийг нарийвчлан тусгаж өгсөнөөр ИНХ-ын үйл ажиллагаа иргэдэд ойлгомжтой, тодорхой болох нөхцөл бүрдэж байна. 
Баг, хорооны хүн амын нягтаршал харилцан адилгүй байдаг тул ИНХ-ын хүчинтэй байдлыг сонгуулийн эрх бүхий иргэдийн тоотой уялдуулж, сонгуулийн эрх бүхий 500 хүртэлх иргэнтэй баг, хорооны иргэдийн Нийтийн Хурлын хуралдаанд нийт иргэдийн 10-аас доошгүй хувь нь оролцсон тохиолдолд, 501-3000 хүртэл сонгогчтой бол нийт сонгогчдын 5-аас доошгүй хувь, 3001-6000 сонгогчтой бол нийт сонгогчдын 3-аас доошгүй хувь оролцсон тохиолдолд, 6,001-аас дээш бол ирцийг 250-аас доошгүй иргэн оролцсоноор хүчин төгөлдөрт тооцох бөгөөд үүнд тухайн баг, хорооны нийт хэсгүүдийн төлөөлөл жигд хангагдсан байхаар зохицуулалтыг тусгалаа. 

Иргэдийн Нийтийн Хурлын ирцийн босго 					       хүснэгт 1
	Сонгуулийн насны иргэдийн тоо
	Ирцийн доод хэмжээ
	Тайлбар 

	500 хүртэл
	Сонгуулийн насны иргэдийн 10 хувь
	Хүн ам багатай баг, хороонд иргэний төлөөлөх чадварыг хангана. Багуудын хүн амын медиан дундаж нь 650-750 тул багуудын тал хувь нь энэ хүрээнд хамаарна.

	501-3000
	Сонгуулийн насны иргэдийн 5 хувь
	Дундаж баг, хороонд тохиромжтой. 2500 сонгогчтой баг, хороонд 125 иргэн ирсэнээр ирц бүрдэх боломжтой

	3001-6000
	Сонгуулийн насны иргэдийн 3 хувь
	Том баг, хорооны идэвхтэй оролцоог дэмжинэ. 

	6001-ээс дээш 
	250-аас доошгүй иргэн
	Томоохон баг, хорооны нөөц боломжийг харгалзсан. Хороодын хүн амын медиан дундаж 7200 тул хороодын тал хувь нь энэ хүрээнд хамаарна.



ИНХ нь даргатай, ажлын албатай буюу Иргэний танхимтай байж болох зохицуулалтыг мөн тусгалаа. ИНХ нь даргатай болсноор ИНХ-ыг зарлах, хуралдуулах, даргалах, хурлын шийдвэрийг баталгаажуулах, үйл ажиллагааны зохион байгуулалтыг хангах үүрэгтэй байна. Ингэснээр гүйцэтгэх удирдлага болох хорооны Засаг дарга нь ИНХ-ын үйл ажиллагаанд оролцохгүй, иргэдийн төлөөллийн байгууллагын бие даасан байдлыг хангах эрх зүйн орчин бүрдэнэ. 
ИНХ нь 5-11 гишүүн бүхий тэргүүлэгчтэй байх бөгөөд тэргүүлэгч нь хуралдааны чөлөөт цагт зохион байгуулалтын ажлыг гүйцэтгэх чиг үүрэгтэй байхаар зохицуулсан болно. ИНХ-ын чөлөөт цагт ажлын алба буюу Иргэний танхим болон тэргүүлэгчид нь зохион байгуулалтын ажлыг хариуцан зохион байгуулж, иргэдийн санал хүсэлтийг сонгох, хэвийн ажиллагааг хангах боломж бүрдэнэ. 
Түүнчлэн ИНХ-ын хуралдааныг гэнэт зарлаж хуралдуулдаг биш, харин тухайн жилийн эхний сард хурлын товыг баталж, иргэдэд мэдээлдэг байх зохицуулалтыг тусгалаа. Хурлын тов тодорхой бус, гүйцэтгэх удирдлагаас хамаардаг байсны улмаас иргэд мэдээллээс холдож, ИНХ-ын хуралдаанд оролцож чадахгүй байх нөхцөл бүрдээд байсан юм. 
Баг, хорооны Засаг даргад нэр дэвшүүлэх ажиллагааг ил тод, чөлөөтэй, тэгш, нууц санал хураалтын зарчимд үндэслэн зохион байгуулж, иргэдийн Нийтийн Хурлаар нээлттэй хэлэлцэх, тухайн баг, хороонд бүртгэлтэй, сонгуулийн насны иргэд санал өгөх эрхтэй байх зохицуулалтыг тусгалаа. 
Түүнчлэн тус хуулийн 56.4.1-д хорооны Засаг даргад нэр дэвшигч нь дээд боловсролтой байх, багийн Засаг дарга нь бүрэн дундаас дээш боловсролтой байх шаардлага тавьж байгаа нь иргэдийг мэргэжил боловсролоор ялгаварлан гадуурхсан заалт болсоноос гадна дээд боловсролтой хүний нөөцийн хүрэлцээгүй байдлын улмаас бодит байдалтай нийцэхгүй байгаа юм. Иймд Үндсэн хуулийн суурь зарчмыг баримтлан, баг, хорооны Засаг даргад нэр дэвшигчийг бүрэн дундаас дээш боловсролтой байхаар өөрчлөлт оруулахаар тусгалаа. 
32 дугаар зүйлийг шинэчлэн найруулсантай холбогдуулан 56 дугаар зүйлийн 56.5-ын 56.5.1, 56.5.2 дахь хэсгүүдэд баг, хорооны Засаг даргад нэр дэвшүүлэхдээ бүрэн дундаас дээш боловсролтой, иргэдийн Нийтийн Хурлын санал хураалтаар хамгийн олон санал авсан хүнийг нэр дэвшүүлэх зохицуулалтыг оруулсан болно. 
Тус хуулийн 32 дугаар зүйлийг шинэчлэн найруулсан нэмэлт, өөрчлөлтийн төсөл батлагдсанаар баг, хороодын Иргэдийн Нийтийн Хурлын үйл ажиллагаа тогтмолжиж иргэдийн төрийн шийдвэр гаргах түвшинд оролцох оролцоо нэмэгдэж шууд ардчилал бэхжих юм. Баг, хорооны Засаг даргыг иргэдийн оролцоотой нэр дэвшүүлэх замаар хариуцлагын тогтолцоог сайжруулах боломж бүрдэнэ. Мөн орон нутгийн хөгжлийн сангийн хөрөнгийг үр ашигтай зарцуулах, хяналт тавих, баг, хорооны иргэдийн Нийтийн Хурлаар асуудал шийдвэрлэдэг 14 хуулийн хэрэгжилтийг хангах ач холбогдолтой болно. 
32.16-д "олгож болно" гэсэн факультатив хэлбэрийг хэрэглэсэн нь хуулийн зохистой шийдэл. Хурлын даргын урамшуулал олгох эсэхийг тухайн шатны ИТХ өөрөө шийдвэрлэх тул улсын болон орон нутгийн төсөвт заавал ачаалал үүсгэхгүй.ал олгохоор тооцсон бөгөөд жилд улсын хэмжээнд 16.2 тэрбум төгрөг зарцуулагдахаар байна. Үүний 87.7% нь орон нутгийн багийн, 12.3% нь нийслэлийн хорооны хөгжлийг дэмжихэд зарцуулагдана.
Хуулийн төсөл нь шууд ардчиллыг бэхжүүлж, иргэдийн оролцоог нэмэгдүүлэхийн зэрэгцээ улсын төсөвт шинэ заавал зардал үүсгэхгүй байхаар зохион байгуулагдсан — 32.16-ийн факультатив урамшуулалын заалт болон ажлын албаны одоо байгаа төсвөөс санхүүжих зохицуулалт нь иймд чиглэсэн. юм. Мөн ИНХ-ын үйл ажиллагаа тогтмолжиж, "үүрэг гүйцэтгэгч" Засаг дарга нарыг хууль ёсны дагуу нэр дэвшүүлж, томилон, иргэний хяналттай, хариуцлагатай засаглалыг төлөвшүүлэх суурь эрх зүйн орчин болно. Хуралдааны үйл ажиллагаанд цахим оролцоог нэмэгдүүлсэнээр ИНХ-ын шийдвэр бүр иргэдэд нээлттэй болж, авлига, ашиг сонирхлын зөрчлөөс сэргийлэх шууд үр дагавар үүсгэнэ. 

